
Oddagrein

Tað ljóðar sum tann øvugta verð at 
hoyra Óla Breckmann, fyrrverandi 
løgtings- og fólkatingsmann Fólka
floksins vilja bera Anniku Olsen 
fram í formanssessin.
Eitt er, at hann er misnøgdur við 
Jørgen Niclasen, sum ikki hev
ur havt hepna hond við sær sum 
formaður – serliga eftir marghátt
ligu avgerðina at siga seg frá sum 
landsstýrismann, politiskt ótakt
isku avgerðina at taka Fólkaflokk
in úr samgonguni, og so alt rokið 
og oyðslið í Uttanríkisráðnum, sum 
hann hevði ábyrgdina av.
Sambært Óla Breckmann, so snýr 
tað seg um at styrkja Fólkaflokkin 
í Havn – heldur enn at taka valdið 

frá Jørgeni Niclasen. Men Annika 
Olsen stendur als ikki fyri sama 
politikki, sum Óli Breckmann. Tað 
er bara at blaða í gerðabókunum 
hjá løgtinginum, so sæst, at Óli 
Breckmann hevur verið ímóti stórt 
sæð øllum uppskotum, sum Annika 
Olsen hevur borið í tingið.
Men trupulleikin hjá Fólkaflokki
num í Havn liggur helst uttan fyri 
flokkin. Poul Michelsen hevur fing
ið sær eitt væl mannað lið, sum heilt 
víst skaðar Fólkaflokkin. Og roynd
ur í leikum, sum Óli Breckmann er 
eftir 37 ár í politikki, so veit hann, at 
ein ósemja um til dømis formannn 
ella forkvinnu í Fólkaflokkinum 
kann fáa fólk í Vágum at fylkjast 

um Jørgen Niclasen, meðan fólk
afloksfólk í Havn og aðrastaðni 
fylkjast um Anniku Olsen. Ergo: 
Fólkaflokkurin verður vinnarin, og 
so kunnu hestarnir bítast – og být
ast um leiðsluna – eftir valið.
Taparin verður – sambært hesi kon
spiratiónsteori – Poul Michelsen og 
Framsókn.
Óli Breckmann kundi annars brúkt 
somu argument um seg sjálvan fyri 
at blivið formaður í Fólkaflokki
num. Hann vann á formanninum á 
fólkatingsvalinum í 1984. Og hann 
smurdi formannin av á fólkatings
valunum í 1987, í 1988, í 1990, í 1994, í 
1998 og í 2001, tá Óli Breckmann fall. 
Ikki fyrr enn tann sterki og stabili 

Anfinn Kallsberg vann flokkinum 
sæti á fólkatingi aftur í 2005, var 
formaðurin í fremstu røð.

Argumentini fyri at velja Anniku 
Olsen til forkvinnu eru helst fleiri, 
og lítil ivi man vera um, at tað hevði 
givið Fólkaflokkinum eitt gott val
úrslit. Men tupulleikin er altíð tann, 
at tá kvinnur skulu hava vald, so 
skulu menn lata vald. Menn hava ilt 
við at lata vald frá sær – og neyvan 
eru konservativu føroysku fólka
floksmenninir nakað undantak í 
so máta.

Stríð skal styrkja flokkin

Breckmann hevur royndir 
við styrkjandi ósemjum

Hóast Tórbjørn Jacobsen 
fleiri ferðir seianstu mán
aðirnar hevur sagt, at hann 
ikki stillar uppaftur, so eru 
tey mong, sum ikki hava 
trúð honum. Vit hava eisini 
fyrr skrivað á hesum stað, 
at hóast hann hevur sagt, 
at hann ikki stillar upp, 
so ivast vit ikki í, at navn 
hansara stendur á listanum, 
sum verður borin valnevnd
arforkvinnuni leygarkvøldið 
klokkan seks.

Vit vita eisini, at veddað 
hevur verið um hetta í Løg
tinginum, og at ølkassar 
standa upp á spæl, bæði um 
hann verður á listanum – ella 

ikki.
Hvor om alting er, so er tað 

ikki nóg mikið at stilla upp. 
Tú skalt eisini veljast á ting. 
Sambært fólkatingsvalinum, 
sum Tórbjørn Jacobsen 
sigur, at »Tjóðveldi tapti 
so dyggiliga«, so halda 
veljarar hjá Tjóðveldi ikki, at 
Tórbjørn Jacobsen skal vera 
í fremstu røð. Við sínum 142 
atkvøðum er hann aftan 
fyri fýra sterkar kvinnur 
– og Høgna Hoydal. Men tað 
gevur honum eitt sættapláss, 
og tað kann vera nóg mikið 
til tess at fáa fótin inn um 
tinggátt.

Greitt er, at Tórbjørn 

Jacobsen vil aftur á ting. 
Spurningurin er, um 
Tjóðveldi vrakar hann – ella 
tekur hann á listan. 

Ta avgerðina eiga limir í 
valfeløgunum.

Føroya Tele hevur ment eitt 
serligt forrit til fartelefonina, 
har tú kanst leita eftir 
fólkum, vinnum og tænastum 
í Føroyum.

Talan er um eitt forrit, 
á enskum kallað »app«, 
ið verður nýtt á nýggjum 
fartelefonum. Forritið er ein 
útbygd útgáva av nummar.fo, 
tað er ógvuliga einfalt og lætt 
at brúka, og tú finnur skjótt 
fólk, vinnur og tænastur, 

sum tú hevur tørv á.
Forritið er ókeypis at 

heinta og er at fáa á bæði 
Android Market og App 
Store.

Forritið hevur innbygt 
GPS (global position system). 
Sostatt veit forritið, hvar 
tú ert, og kann vísa tær 
matstovur, handlar ella 
aðrar tænastur, sum liggja 
nærhendis. Tá ið tú hevur 
funnið tað, tú leitar eftir, 

hjálpir forritið tær at ringja, 
goymir nummarupplýsingar, 
finnur staðið á kortinum og 
vísir tær leiðina.

Nýggja forritið kann 
heintast á Android Market 
ella App Store og leita eftir 
»nummar«. Fortreytin er, 
at tú hevur eina nýggja 
fartelefon, eina sonevnda 
smartphone.

Nummar í fartelefonina

Fríggjakvøldið verður ment
anarnátt í Keypmannahavn, 
og eisini á Christiansborg 
verða dyrnar lætnar upp á 
víðan vegg fyri almenning
inum.

Nývaldu føroysku fólka
tingsmenninir, Sjúrður 
Skaale og Edmund Joensen 
gera nógv burtur úr ment
anarnáttini og hava í felag 
skipað fyri ymsum forvitn
isligum, føroyskum tiltøk
um.

Anna Faroe fer at syngja, 
og við sær hevur hon Kim 
Hansen á tangentum og 
Hans Petur í Brekkunum 
á saxofon. Tey spæla tvær 
smáar konsertir, klokkan 
19.30 og klokan 21.30. Um

framt hesa trio, fer Sirri at 
vísa klæðir fyri heyst og 
vetur 2011, og høvi verður 
eisini at heilsa upp á før
oysku fólkatingsmenninar.

Í »Føroyarúminum« á 
Christiansborg verða ymsir 
stuttfilmir um Føroyar at 
síggja, og vitjandi kunnu 
fáa faldarar um Føroyar 
sum ferðamannaland.

Sjúrður Skaale og Ed
mund Joensen vóna, 
at nógvir føroying
ar nýta høvið at vitja á 
Borgini fríggjakvøldið. 
Føroysku umboðini verða at 
finna í Føroyarúminum og í 
Grønlendska rúminum.

 Tiltakið byrjar klokkan 
18 og endar klokkan 23.

Íblástur 
til leiðslu
Rúni Rasmussen
kjak á síðu 15

Er 
kongsjørð 
óðalsjørð?
Zakaris Wang
kjak á síðu 16

Velja ella vraka Tobba

Sjúrður og Edmund 
hava »opna borg«

Eirikur Lindenskov
eirikur@sosialurin.fo

Eirikur Lindenskov
eirikur@sosialurin.fo


